
MINUTI

Il-Minuti tal-laqgħa Nru. 93 li saret fl-1 ta’ Novembru 2006 kienu konfermati.

INFORMAZZJONI MILL-ONOR MICHAEL FRENDO, MINISTRU GĦALL-AFFARIJIET BARRANIN, DWAR ĦIDMET IL-MINISTERU GĦALL-AFFARIJIET BARRANIN F’DAN L-AĦĦAR ŻMIEN

THE CHAIRMAN (Onor Jason Azzopardi):  Ngħaddu mill-ewwel għall-item prinċipali li huwa nformazzjoni mill-Ministru għall-Affarijiet Barranin, l-Onor. Michael Frendo dwar ħidmet il-ministeru f’dan l-aħħar żmien.   Ħallejtha open apposta sabiex il-ministru jkun jista’ jaġġorna lill-kumitat b’dawk l-issues li hu jidhirlu huma l-aktar rilevanti.  Irrid nagħmilha ċara li kien il-Ministru nnifsu li talabni dan l-appuntament sabiex jaġġorna lill-Kumitat. 
ONOR. MICHAEL FRENDO (Ministru għall-Affarijiet Barranin):  Tlabt dan l-appuntament għaliex ma niġix hawn biżżejjed u għaliex huwa importanti li kemm jista’ jkun wieħed jirrelata lil dan il-kumitat xi jkun qed isir fid-diversi laqgħat.  Fil-fatt tant hemm laqgħat f’dan il-perijodu li jien nixtieq norbot id-diskussjoni ma’ l-iżviluppi prinċipali.

L-ewwel żvilupp li xtaqt insemmi huwa l-laqgħa tal-ministri ta’ l-affarijiet barranin tal-pajjiżi tal-Mediterran ta’ l-Unjoni Ewropea. Din saret f’Ateni u fiha għamilna diskussjonijiet dwar kif naħsbu li jkun l-aħjar li nimxu għar-rigward ta’ xogħol ta’ l-Unjoni Ewropea.  L-ewwel laqgħa tal-ministri ta’ l-affarijiet barranin ta’ l-Unjoni Ewropea li huma stati li qegħdin fil-Mediterran fil-fatt kienet saret f’Toulouse is-sena li għaddiet. Din kienet laqgħa fejn għall-ewwel darba l-pajjiżi tas-south ta’ l-Ewropa ħassew il-bżonn li jkun vale la pena għalihom li jiltaqgħu biex jiddiskutu kif affarijiet li qegħdin fuq l-aġenda tagħhom jimbottawhom fuq livell ta’ Unjoni Ewropea.  

Interessanti ħafna kien il-fatt li qabel dik il-laqgħa l-Ministru Douste-Blazy kien ġabar id-diversi komunitajiet li jgħixu f’Toulouse, fosthom l-Assoċjazzjoni Maltija ta’ Toulouse li b’sorpriża għalija tħaddan 700 familja ta’ oriġini Maltija.  Bdejna billi għarafna kemm hu importanti li niltaqgħu flimkien u item prinċipali fuq l-aġenda li ddiskutejna kien l-immigrazzjoni llegali. Fil-fatt nista’ ngħid li dan l-item għadu wieħed prominenti fuq l-aġenda.  Ftit xhur ilu kien hemm ukoll laqgħa nformali f’Madrid u din id-darba kienet tal-ministri ta’ l-affarijiet barranin u tal-ministri ta’ l-intern tal-pajjiżi ta’ l-Unjoni Ewropea li għandhom ix-xtut tagħhom fuq il-Mediterran. 

Filwaqt li fil-laqgħa ta’ Toulouse attendew il-Portugal, Spanja, Franza, l-Italja, Malta, Ċipru u l-Greċja, fil-laqgħa ta’ Madrid attendiet ukoll is-Slovenja li għandha kosta żgħira fuq l-Adrijatiku.  Pero’ l-ewwel darba li din daħlet fil-grupp proprju kien fil-laqgħa t’Ateni fejn kien hemm il-Portugal, Spanja, Franza, l-Italja, Malta, is-Slovenja, il-Greċja u Ċipru.  Il-format tal-laqgħa t’Ateni kien jikkonsisti f’informal dinner, fejn jiġu diskussi ċerti items pero’ ma jkunx hemm minuti, u hemmhekk ġew diskussi il-Middle East u r-relazzjonijiet mad-dinja Għarbija u mbagħad kien hemm laqgħa formali ta’ nofs ta’ nhar fejn kien hemm items speċifiċi fuq l-aġenda, fosthom diskussjoni twila fuq l-immigrazzjoni llegali.    

Fil-laqgħa ta’ Ateni nħoloq sotto-kumitat tal-ministri għall-affarijiet Ewropej ta’ dawn il-pajjiżi tal-Mediterran li huma membri ta’ l-Unjoni Ewropea.  Skond il-konklużjonijiet, l-idea hi li d-deputy ministers in charge mill-European Affairs jiltaqgħu perjodikament biex jiddefinixxu areas ta’ interess għall-pajjiżi Mediterranji li huma stati membri ta’ l-Unjoni Ewropea li dwarhom jista’ jkun hemm aktar koperazzjoni.  Spanja qablet li tagħmel l-ewwel meeting. Fil-fatt kien hemm ukoll meeting uffiċjali li sar fuq livell ta’ ambaxxaturi dwar il-Middle East u bi preparazzjoni għall-laqgħa ta’ Alicante. 
Jien inħoss li dan huwa żvilupp importanti ħafna u li rridu nsegwuh mill-qrib. Dan għaliex filwaqt li hemm il-Visegrad Group, il-grupp tal-pajjiżi Baltiċi u gruppi oħrajn kif ukoll summits li perjodikament isiru fl-Unjoni Ewropea, din hija l-ewwel darba li twaqqaf dan il-grupp tal-pajjiżi tal-Mediterran.  Irrid ngħid li wara li ma kien ġara xejn iktar wara l-laqgħa ta’ Toulouse jien kont kellimt lil xi ministri dwar l-importanza li nkomplu dan il-proċess.  Fil-fatt il-Greċja kienet qablet li nkomplu b’dan il-proċess pero’ mbagħad kienet Spanja li għajtet laqgħa f’Madrid speċifikament fuq l-immigrazzjoni llegali.

F’dik il-laqgħa ftehmna li l-laqgħa li jmiss issir f’Malta fl-ewwel ġimgħa ta’ Frar. Jien diġa’ ktibt lill-ministri u qed nipproponi l-1 u t-2 ta’ Frar biex tkun kemm jista’ jkun kmieni fil-Presidenza Ġermaniża.  L-idea hi li f’kull presidenza jkun hemm sa żewġ laqgħat tal-ministri ta’ l-affarijiet barranin tal-pajjiżi Mediterranji li huma membri ta’ l-Unjoni Ewropea.  Anke jekk niltaqgħu darba f’kull presidenza tkun ħaġa fid-direzzjoni t-tajba għaliex dan se jkun grupp fejn inti se ssib sapport għall-ideat tiegħek qabel ma tmur fil-laqgħat regolari tal-GAERC li jsiru fi Brussels. 
Hemm min qed jgħid: isma’ ma rridux nifirdu s-sens ta’ solidarjeta’ fl-Unjoni Ewropea billi nagħmlu dawn il-ħafna gruppi. Pero’, kif għidt, diġa’ jeżistu gruppi bħall-grupp tal-Visegrad, il-grupp tal-pajjiżi Baltiċi u ġieli anke pajjiżi kbar ta’ l-Unjoni Ewropea jiltaqgħu bejniethom.  Huwa importanti li filwaqt li wieħed ma jagħmilx, biex ngħid hekk, grupp separat biex jagħmel affarijiet separati huwa tajjeb li jkollok grupp fejn inti tista’ tesprimi ċerti ideat li mbagħad il-membri tal-grupp flimkien immexxuhom fil-fora ta’ l-Unjoni Ewropea.

F’Alicante kien inżamm il-Forum-Med, jiġifieri l-Mediterranean Forum, li bħala membri għandu diversi pajjiżi u dan il-forum kien, biex ngħid hekk, il-precursor tal-Barcelona Process.  Għad hemm diversi pajjiżi li m’humiex membri ta’ dan il-forum.  Għal-laqgħa tal-Forum Mediterranju ta’ Alicanti ġiet mistiedna wkoll il-Libja bħala observer u fil-fatt kien ġie l-Ministru Shalgam li pparteċipa fl-informal working dinner u mbagħad kien observer waqt il-laqgħa formali.  
Kemm fil-laqgħa ta’ Ateni u fil-laqgħa tal-Forum-Med f’Alicante, semmejt, kif kont għamilt fil-GYMNICH ta’ Settembru, l-idea tagħna dwar kemm huwa importanti li l-ministri ta’ l-affarijiet barranin ta’ l-Unjoni Ewropea u l-ministri ta’ l-affarijiet barranin tal-Lega Għarbija jagħmlu konsultazzjonijiet bejniethom.  Dawn kienu okkażżjonijiet fejn jien stajt inkompli mmexxi l-ħsieb li għandu jkun  hemm affjatament bejn id-dinja Għarbija u l-Unjoni Ewropea.  Irridu naraw kif se nkomplu nsaħħu l-ħidma tagħna biex din l-inizjattiva Maltija tasal biex tagħti r-riżultati.  Naturalment din hija idea tagħna u għalkemm xejn m’hu garantit rridu naraw kif se nkabbru l-appoġġ għaliha u biex naraw jekk il-mument huwiex ġust. Aħna nħossu li l-mument hu ġust għal dan u fil-fatt jien ktibt formalment lill-Presidenza fejn għedt li huwa importanti li jkun hemm din il-laqgħa u li din issir kemm jista’ jkun malajr biex l-Unjoni Ewropea turi li trid ikollha relazzjoni politika mad-dinja Għarbija.  Dan mhux biex nitkellmu neċessarjament fuq l-allejanza taċ-ċiviltajiet, imma biex nuru li l-gvernijiet moderati tad-dinja Għarbija u l-istati membri ta’ l-Unjoni Ewropea jridu jaħdmu flimkien għal għanijiet komuni, partikolarment, il-paċi, l-istabilita’, il-prosperita’ u l-ġustizzja  fir-reġjun.  Jiġifieri mhux biex issir konferenza fuq il-Middle East imma biex ikun hemm laqgħa li tkun ippreparata fil-livell ta’ senior officials u li tkun laqgħa li turi li hemm sens ta’ dinamika politika u ta’ proċess politiku bejn id-dinja Għarbija u l-Unjoni Ewropea. Jien offrejt ukoll li jekk ikun il-każ Malta lesta li toffri li tospita laqgħa bħal din għalkemm jista’ jagħti l-każ li din il-laqgħa ssir Brussels.
F’poche parole dak kien li għedt fl-ittra tiegħi lill-Presidenza u ma nistennix li din l-idea joħroġ il-frott minnha waqt il-Presidenza Finlandiża għax ma baqax biżżejjed żmien, imma t-timing tagħha sar b’mod biex din tkun tista’ tinqabad mill-Presidenza Ġermaniża.  Jien tkellimt ukoll mal-ministru Ġermaniż fejn spjegajtlu l-idea kollha u wegħdtu wkoll li ma’ l-ewwel okkażżjoni nagħtih briefing sħiħ.  
Irrid ngħid ukoll li l-Ħadd li ġej jien se mmur għal-laqgħa tal-GAERC tat-Tnejn u l-Ħadd stess beħsiebni nagħmel working dinner ma’ numru ta’ ġurnalisti internazzjonali fejn, fost affarijiet oħra, se nitkellem fuq din l-inizjattiva.  Dan sabiex aħna nippruvaw inġibu appoġġ ta’ l-istampa internazzjonali u ta’ l-istampa lokali ta’ diversi pajjiżi biex isir highlighting ta’ xi rridu nagħmlu f’dan ir-rigward.  
Nixtieq ngħid ukoll li Malta ffirmat wkoll il-memorandum of understanding (MOU) mal-Lega Għarbija u f’dik l-okkażżjoni fi New York jien erġajt tkellimt ma’ Amr Moussa dwar din il-materja u huwa reġa’ sostna dak li kien qalli qabel, jiġifieri, li huwa favur din l-inizjattiva u li huwa jaqbel that we take it forward. 
Waqt li kont f’Alicante ħadt l-okkażżjoni biex nitkellem ma’ xi pajjiżi Mediterranji ġirien tagħna biex nagħmilhom konxji ta’ l-inizjattiva tagħna.  Jien naħseb li anke l-messaġġ innifsu jista’ jkun ta’ ġid, jiġifieri li l-Unjoni Ewropea u l-Lega Għarbija jridu jaħdmu aktar flimkien.  Barra minn hekk jien użajt it-terminoloġija li għandna nagħmlu pre-emptive dialogue kontinwu biex nitkellmu qabel ma jinqalgħu l-problemi u mhux wara li jinqalgħu.  Fil-fatt din hija espressjoni li ħadtha minn artiklu li kiteb it-teologu Hans Kung f’gazzetta fl-Istati Uniti li mbagħad ġiet riprodotta wkoll l-Italja.  Jien naħseb li dan huwa kunċett interessantissimu għax jagħmel aktar sens li nagħmlu pre-emptive dialogue milli nagħmlu pre-emptive strikes jew pre-emtive wars.  Jien naħseb li din verament għandna bżonnha mad-dinja Għarbija u allura hija waħda mill-affarijiet li qegħdin insegwu.
Irrid ngħid ukoll li f’dan il-perijodu flimkien mal-President u mal-Prim Ministru jien żort il-Kroazja u dan il-pajjiż żgur li se jkun diskuss fil-laqgħa tal-GAERC li għandha ssir t-Tnejn bħala parti mill-issue ta’ l-enlargement.  Fil-fatt, ir-rapport li għadu kemm ħareġ illum stess mill-Kummissjoni jitratta dwar l-enlargement u dwar fejn trid tmur l-Unjoni Ewropea.  Bħala reazzjoni, jien naħseb u nifhem li l-Unjoni Ewropea trid tkompli għaddejja bir-riformi tagħha biex fit-tkabbir tkun tista’ tikkonsidra diversi pajjiżi, bħat-Turkija, pajjiżi tal-Balkani u oħrajn.  Pero’ jien naħseb li rridu nkunu ċari li pajjiżi bħall-Kroazja, li huwa pajjiż żgħir, ma nitfgħuhx lura wisq.  Dan għaliex l-uniku messaġġ li jrid jingħata lill-pajjiżi Balkani huwa li hemm perspettiva Ewropea għalihom u dan jista’ realistikament isir billi nħarsu lejn is-sħubija tal-Kroazja.  Realistikament fis-South East of Europe m’hemmx kandidat ieħor li qiegħed daqshekk avvanzat fin-negozjati u allura naħseb li jkun ta’ ġid enormi għall-istabilita’ tal-Balkani li jintbgħat il-messaġġ li wieħed se jkompli għaddej bil-proċess mal-Kroazja. Fid-dikussjonijiet li se jkollna nhar it-Tnejn li ġejjin mal-Kummissjoni rridu naraw eżattament ċerti frażijiet li wżaw f’dan ir-rapport xi jridu jfissru bihom, jiġifieri, iridux li jieqaf il-proċess għal aktar tkabbir sakemm ikollna r-riformi permezz tat-trattat kostituzzjonali jew wieħed jistax ikollu arranġament istituzzjonali li, kif nafu aħna, jistgħu jsiru f’trattat ta’ adeżjoni ta’ stat membru ġdid. 

Malta żgur li ma tkunx favur li nwaqqfu dan il-proċess ta’ enlargement għaliex naħseb li hemm pajjiżi li jista’ wkoll ikollhom post fl-Unjoni Ewropea.  Aħna rridu nħarsu lejn il-każ tal-Kroazja bħala wieħed li jista’ jagħti aktar stabilita’ lil dak ir-reġjum minħabba li diġa’ hemm il-problema tas-Serbja mal-Kosovo u diġa’ kien hemm il-firda tal-Montenegro mis-Serbja li flimkien ma’ sitwazzjonijiet ta’ pajjiżi oħrajn jagħmlu dan ir-reġjun volatile għall-aħħar.

THE CHAIRMAN: Grazzi ħafna Onor. Ministru.  Issa se jsir round ta’ interventi.

Min-naħa tiegħi xtaqt nagħmel żewġ rimarki fil-qosor.  Riċentement aħna ospitajna f’dan il-Kumitat lil Dr. Mustafa Barghouti li, fost affarijiet oħra, semma lill-Malta b’mod pożittiv ħafna fis-sens li għada pitgħada Malta tista’ tospita konferenza internazzjonali dwar il-Lvant Nofsani.  Tista’ tgħid kienx hemm xi żviluppi dwar jekk u meta tista’ ssir din il-konferenza, issir fejn issir?  Dak li ġara fl-aħħar siegħat ġewwa Beit Harun fejn ġew massakrati numru ta’ Palestinjani mill-armata Iżraeljana, donnu kien intenzjonat biex żgur ma jkunx hemm gvern ta’ unita’ nazzjonali.  Fil-fatt ir-reazzjoni għal dan kienet li t-taħditiet li kien hemm bejn il-Hamas u l-Fatah issa ġew sospiżi.  Tista’ tikkummenta dwar dan?  Barra minn hekk għandek xi kummenti dwar ir-rapport li ħareġ fuq it-Turkija?
Issa jmiss lill-Onor. George Vella biex jagħmel l-intervent tiegħu.
ONOR. GEORGE VELLA:  L-ewwelnet jiena ma nistax ma naqbilx mal-ministru fuq din l-inizjattiva.  L-ewwelnett huwa importanti li ministri ta’ l-affarijiet barranin ta’ pajjiżi membri ta’ l-Unjoni Ewropea li huma pajjiżi tal-Mediterran jiltaqgħu bejniethom.  Barra minn hekk dan isostni l-punt li minkejja li hemm għan komuni aħħari, l-interessi reġjonali ta’ l-Unjoni Ewropea jeżistu bħalma jeżistu interessi reġjonali fil-Mediterran stess.  Din hija inizjattiva tajba u iktar u iktar meta dawn se jiltaqgħu mal-ministri ta’ l-affarijiet barranin ta’ pajjiżi Għarab littorali.  Dan isaħħaħ ukoll il-kunċett tal-Parlament Mediterran li għadu kemm twaqqaf dan l-aħħar fejn kien hemm reżistenza mhux ħażin anke minn nies bħal Josep Borrell, President tal-Parlament Ewropew, fejn qal li qegħdin nidduplikaw l-istituzzjonijiet.  Bl-istess argument anke l-laqgħa tal-ministri tal-Euro-Med hija duplikazzjoni.  Jien nitlob lill-Ministru li kull ċans li jkollu jipprova jipperswadi lill-iSpanjoli biex jerġgħu jirritornaw fil-Parlament tal-Mediterran għax dawn ħarġu minnu peress li ħasbu li Borrell se jirnexxilu jwaqqfu.  Aħna nafu li llum dan ġie stabbilit u se jkollu s-segretarjat tiegħu f’pajjiżna.  Jien naħseb li l-Ministru jagħmel ġid lill-pajjiż jekk kemm-il darba jipprova jippeswadi lill-Ministru Moratinos li Spanja għandha postha fil-Parlament tal-Mediterran u allura wieħed jistenniha li tkun hemmhekk. 

Min-naħa l-oħra nixtieq ngħid li ilhom jitkellmu fuq il-pre-emptive dialogue, fis-sens li ma nkunux reattivi imma nkunu proattivi. 
Bla ma ntawwal irrid inkun ċar li minkejja d-differenzi kollha, kull inizjattiva, kull attivita’ u kull idea li biha nistgħu nqarrbu l-popli lejn xulxin se jkollhom il-barka taż-żewġ naħat tal-Kamra. 

Issa se nagħmel kumment dwar il-Kroazja. Il-Ministru qed jgħid li kif qed jaraha hu l-Kroazja għandha postha. Jien naqbel miegħu mija fil-mija u ngħid li hemm postha.  Jien naqbel ukoll mal-messaġġ li wieħed irid jibgħat lill-Balkani.  Diġa’ għandna lis-Slovenja bħala stat membru u l-Montenegro qed jipprepara ruħu ukoll.  Jien naqbel mal-Ministru li l-Kroazja llum għamlet passi ta’ ġgant u ġaladarba għandha l-backing mill-Ġermanja l-Kroazja eventwalment se tkun fl-Unjoni Ewropea żgur.  Il-punt tiegħi huwa li hemm bżonn ta’ żblokk rigward it-trattat kostituzzjonali biex wara r-Rumanija u l-Bulgarija tiġi ammessa l-Kroazja u dan għaliex it-Trattat ta’ Nizza ma ħasibx għad-dħul tagħha, jiġifieri f’dawk li huma siġġijiet fil-Parlament u voti tal-Kunsill. Jien ma nistax nara kif jistgħu jidħlu membri ġodda wara l-Bulgarija u r-Rumanija jekk mhux se jkun hemm dan l-iżblokk.
THE CHAIRMAN:    L-Onor. Mario de Marco.

ONOR. MARIO DE MARCO:   Nixtieq inkompli fuq id-diskors ta’ l-Onor. George Vella, jiġifieri fejn semma l-pre-emptive dialogue.  Jekk wieħed jieħu l-Proċess ta’ Barcelona l-idea kienet li jkun hemm djalogu istituzzjonalizzat bejn il-pajjiżi kollha tal-Mediterran, fosthom pajjiżi Għarab u pajjiżi Ewropej tal-Mediterran.  Jien naħseb li għandna nkomplu nagħtu l-impetus tagħna biex dan il-proċess - li biex inkunu għedna kollox jinsab miexi daqsxejn bl-iskossi - jitwettaq.  Dan għaliex kulħadd jaqbel li l-problemi li qegħdin jinħolqu fil-Mediterran, partikolarment fil-Lvant Nofsani, huma l-iktar li qed jinkwetaw lill-Ewropa.  Mill-banda l-oħra jien naħseb li l-proċess li qed jieħu ħsieb dawn il-problemi huwa wieħed mill-iktar proċessi li sfortunatament s’issa ma tantx irnexxa.  Dan żgur ma kienx dovut għal xi nuqqas ta’ rieda min-naħa tal-Gvern Malti, kien min kien.  

Punt ieħor li xtaqt insemmi huwa dwar ir-riforma ta’ l-Unjoni Ewropea. Is-sena d-dieħla se nkunu qed niċċelebraw il-ħamsin anniversarju tat-Trattat ta’ Ruma. Bla dubju ta’ xejn, jien naħseb li dan l-avveniment se jagħti lill-Unjoni Ewropea aktar ċans għal riflessjoni dwar fejn irridu li l-Unjoni Ewropea tmur.  Hawnhekk hemm ir-riskju li l-Unjoni Ewropea tispiċċa vittma ta’ l-istess suċċess tagħha minħabba li l-pajjiżi kollha jridu jidħlu fiha. 

Dan l-aħħar kont qed naqra artiklu interessanti ta’ Nicholas Zagorski fil-Europe Update fejn essenzjalment hu qed jgħid kemm hu importanti li r-riforma ta’ l-Unjoni Ewropea ssir kemm jista’ jkun malajr.  Dan essenzjalment isemmi erba’ mistoqsijiet li l-Unjoni Ewropea trid taffronta llum il-ġurnata. 
Huwa jibda biil-kwestjoni tat-trattat tal-kostituzzjoni ta’ l-Unjoni Ewropea fejn jgħid li hemm żewġ prijoritajiet.   Hemm ċerti affarijiet fil-famuż trattat tal-kostituzzjoni li fuqhom hemm qbil minn kulħadd u allura huwa qed jgħid jekk dawn jistgħux jiġu ratifikati mill-parlamenti nazzjonali.   Barra minn dan hemm affarijiet oħra iktar long-term.  Imbagħad hemm il-kwestjoni dwar ir-rifjut tat-trattat tal-kostituzzjoni permezz ta’ referendum min-nies ta’ Franza u ta’ l-Olanda u l-argument li huwa fl-interess ta’ l-Ewropa li tiddefinixxi safejn jaslu l-fruntieri tagħha.  Kwestjonijiet oħra huma dwar ir-riforma tal-finanzi u dwar il-bżonn li l-Ewropa tkun iktar viċina taċ-ċittadini.

Hawnhekk nixtieq nagħmel mistoqsija: kemm Malta qed tara lilha nnifisha bħala katalista f’dan il-proċess ta’ riforma ta’ l-Unjoni Ewropea?  M’għandix dubju li d-diskussjoni dwar ir-riforma dejjem tkun għaddejja fi ħdan l-istituzzjonijiet ta’ l-Unjoni Ewropea u jien naħseb li s-sena d-dieħla din id-diskussjoni se tingħata aktar prominenza peress li se jkun hemm il-ħamsin anniversarju.  Grazzi. 

THE CHAIRMAN:  Issa ngħaddi għall-Onor. Brincat.

ONOR.  LEO BRINCAT:   Filwaqt li wieħed jilqa’ dan il-forum li hemm envisaged fuq livell Mediterranju li għadu kif semma l-Ministru, xtaqt inkun naf jekk hemmx il-ħsieb li fi stadju jew ieħor ikun hemm xi linkages mal-key players fil-Lvant Nofsani?  Mhux neċessarjament li dawn ikunu membri jew osservaturi ta’ dan il-grouping, kif jidher li kienet il-Libja, imma għallinqas li jkun hemm abbokkament magħhom ħalli dan il-forum jibqa’ jiġi aġġornat perjodikament fuq is-sitwazzjoni fluwida u pjuttost inkwetanti li qed tiżviluppa fil-Lvant Nofsani.  (Interruzzjonijiet) 
ONOR.  MICHAEL FRENDO:  Ta’ Alicante kien Mediterranean Forum, jiġifieri kien hemm anke pajjiżi Għarab. Jiġifieri inti qed tgħid għall-EU Mediterranean Foreign Ministers?
ONOR. LEO BRINCAT:   Hekk hu, forsi ma kontx ċar min-naħa tiegħi. 

Ħaġa oħra, għallinqas minn dak li wieħed jaqra fil-media, hija li jidher li diversi għejjun Ewropej, kuntrarju għall-pożizzjoni Amerikana li ovvjament hija favur is-sanzjonijiet għas-Sirja, qegħdin jillobbja biex ikun hemm forma ta’ engagement mas-Sirja għaliex jaraw li din tista’ sservi ta’ katalista kemm fuq il-Middle East innifsu, għar-rigward ta’ l-issue antika bejn il-Palestina u l-Iżrael, u anke forsi bħala spillover fuq il-Libanu.  

Ma’ dan norbot anke l-kwestjoni tal-Libanu għax filwaqt li l-peace keeping forces jidhru li qegħdin jagħmlu xogħol tajjeb u, thank God, sal-lum ma deherx li kien hemm loss of lives jew inċidenti ta’ tħassib, jidher li s-sitwazzjoni nterna fil-Libanu qed terġa’ ssir waħda mħawda.  Għandna rapporti li l-Hesbollah qed jerġgħu jarmaw u apparti minn hekk jidher li hemm pressure biex jew jiġi distabbilizzat il-gvern jew li jitwaqqaf national government li jidħlu fih elementi ġodda bħal dawk ta’ Michel Aoun.  X’tip ta’ monitoring qed isir min-naħa ta’ l-Unjoni Ewropea?  Hemm x’inputs min-naħa ta’ l-Unjoni Ewropea?  Dan qed ngħidu wkoll għaliex jien persważ li bil-Gvern ta’ Siniora li hemm illum fil-Libanu l-Unjoni Ewropea għandha interlokutur aħjar milli jista’ jkollha fil-ġejjieni.

Fuq l-inizjattiva ta’ l-EU-Arab League, kemm jien u kemm bħala Labour Party nilqgħu kemm djalogu li jkun istituzzjonalizzat u anke jekk ikun djalolgu mod ieħor.   Nixtieq il-Ministru jikkummenta dwar jekk kienx korrett ir-rapport li kien hemm f’gazzetta tal-Ħadd, mingħalija fil-Malta Today, fejn intqal li l-inizjattiva EU-Arab League li qed tippromwovi Malta hija llinkjata l-aktar mal-fundamentalism.  Din kienet korretta jew inkella kienet iktar ġenerika?

ONOR.  MICHAEL FRENDO:  Wieħed mill-ħsibijiet tagħna kien li by engaging mal-Lega Għarbija aħna nkunu qegħdin nagħmlu djalogu mal-gvernijiet u, biex ngħid hekk, allura nkunu qed nagħtu sapport lill-gvernijiet moderati fid-dinja Għarbija li ħafna minnhom qed jiġu distabbilizzati mill-estremiżmu.  Dak hu l-ħsieb tagħna.
ONOR. LEO BRINCAT:   Ovvjament il-problema tal-fundamentaliżmu hija ta’ tħassib għal kulħadd…..

ONOR. MICHAEL FRENDO:   Pero’ dan mhux l-iskop tagħha.
ONOR. LEO BRINCAT:  Il-punt tiegħi huwa li jekk din tkun single focused allura tista’ tkun counter productive.

ONOR. MICHAEL FRENDO:  Nifhem il-punt tiegħek.  Le din mhijiex single focused assolutament. 

ONOR. LEO BRINCAT:   Dwar dan il-punt ma’ rridx norbot lill-Ministru formalment imma forsi jista’ jagħti opinjoni iktar milli jagħti l-pożizzjoni tal-Gvern Malti.  Strettament fl-opinjoni personali tiegħed, fid-dawl tar-riżultati li kellna s’issa fl-Istati Uniti, taħseb li se jkun hemm just a power shift rather than a policy shift f’dawk li huma relazzjonijiet barranin? (Interruzzjonijiet)  Beyond that, għax qisha kienet on the cards li dak b’xi mod jew ieħor jew joffri r-riżenja tiegħu inkella jiġi mneħħi, do you envisage xi policy shift fil-politka barranija Amerikana given il-poteri kbar li dejjem għandu l-eżekuttiv?  Fuq livell Ewropew, għalkemm jidher li l-Ewropej għandhom aktar affjatament – hawnhekk qed nitkellem in generic terms - mad-Democrats peress li jħossuhom fuq wavelength komuni, hemm il-punt li d-Democrats dejjem kienu tradizzjonalment iktar protectionist f’dak li għandu x’jaqsam ma’ kummerċ u allura filwaqt li fl-Ewropa donnu kien hemm min qal li din iċ-ċerta shift seta’ kellha eżitu pożittiv minn perspettiva Ewropea, min-naħa l-oħra hemm ċerta preokkupazzjoni dwar din l-issue tal-protectionism fil-kummerċ.  Xtaqt inkun naf jekk din il-kwestjoni hijiex se tkun fuq l-aġenda ta’ l-UE, mhux neċessarjament a formal agenda item, jiġifieri jekk fil-futur hux envisaged different styles if not different policies? 

ONOR. MICHAEL FRENDO:  Mr Chairman, ħalli nipprova naqbad l-affarijiet biċċa biċċa.  Interessanti l-punt li sar dwar li jista’ jkun hemm paralleliżmu mal-Parliamentary Assembly of the Mediterranean (PAM).  Pero’ huwa fatt li Spanja baqgħet barra mill-Parliamentary Assembly of the Mediterranean anzi lanqas kienet favuriha u allura jien naħseb li hemm iktar paralleliżmu mal-Mediterranean Forum milli mal-Parliamentary Assembly of the Mediterranean. 
Kien interessanti li fil-Mediterranean Forum li sar f’Alicante, fejn kien hemm diversi pajjiżi bħat-Turkija, l-Alġerija, il-Marokk u t-Tuneżija, u allura kien hemm rappreżentanza wiesgħa, Spanja ħasset il-bżonn li tistieden il-Libja.  Jien naħseb li hemm ċertu paralleliżmu bejn il-Forum-Med u l-PAM għax filwaqt li l-PAM tinkludi l-apsett Mediterranju, il-Forum-Med iktar ma’ jikber iktar ikun qed jirrifletti dak li jiġri fuq livell Mediterranju parlamentari li mbagħad jirriflettih fuq livell ta’ foreign ministers.   Kważi kważi l-espansjoni tal-Forum-Med tista’ tfisser li jkun hemm a parallel formation mhux biss fuq livell ta’ l-EU imma anke fuq livell differenti.  Jien nieħu gost kieku l-Forum-Med jiżviluppa minn dak il-lat u jien naħseb li l-Forum-Med jista’ jiżviluppa minn dan il-lat.  F’kull okkażżjoni li jkollna rridu nimbottaw iktar lill-Assemblea Parlamentari tal-Mediterran anke biex Spanja tkun parti essenzjali minn din l-assemblea peress li nafu kemm Spanja hija mpenjata fil-Mediterran.  

Fil-fehma tiegħi r-rabta bejn l-Unjoni Ewropea u l-Lega Għarbija u allura tal-ministri ta’ l-affarijiet barranin Ewropej u l-ministri ta’ l-affarijiet barranin tal-Lega Għarbija hija xi ħaġa fit-tranja tad-diffikulta’ tar-rappreżentanza fis-Summit ta’ Barcelona.  Għas-Summit ta’ Barcelona ta’ għaxar snin ilu prattikament kellna biss lil Mahmoud Abbas bħala head of state and government, għalkemm kien hemm pajjiżi rappreżentati fuq livell ta’ prim minsitru, filwaqt li l-pajjiżi Ewropej kollha kienu rappreżentati fl-ogħla livelli, per eżempju kien hemm il-President Franċiż Chirac.  Min-naħa tal-pajjiżi Għarab kien hemm diġa’ ċertu fatigue f’dan il-proċess u allura dan jista’ jkun il-mument biex isir re-engaging u għalkemm hemm ċertu element tal-Proċess ta’ Barcelona fih, it goes beyond that għax hemm il-Lega Għarbija wkoll.  

L-issues tal-kostituzzjoni u ta’ l-espansjoni ta’ l-Ewropa huma marbutin flimkien għax biex ikun hemm stabilita’ fl-Ewropa jrid ikun hemm stabilita’ fil-Balkani u din hija wkoll realta’ Mediterranja.  Meta s-sena d-dieħla niċċelebraw il-50 anniversarju wieħed għandu jħares lejn l-enlargement ta’ l-Unjoni Ewropea.   Dwar jekk Malta tistax tkun catalist f’din ir-riforma tajjeb ninforma lill-membri ta’ dan il-Kumitat li Malta u l-pajjiżi l-oħrajn ikollohom konsultazzjonijiet b’mod regolari mal-presidenza fuq din il-matejra.  Dawn il-konsultazzjonijiet isiru bil-magħluq biex kulħadd jgħid dak li jrid fil-liberta’ biex il-Presidenza Finlandiża tieħu l-feel ta’ fejn tista’ twassal din il-materja mhux neċessarjament hi imma anke l-Presidenza Ġermaniża.  Mingħajr ma nidħol fid-dettalji, għalkemm fil-laqgħa li kelli mal-Presidenza Finlandiża dħalt fid-dettalji, kull meta kellna problemi bħal dawn, per eżempju, fit-Trattat ta’ Maastricht u fit-Trattat ta’ Nizza, l-Unjoni Ewropea qatt ma qalet ejja narmu l-pakkett u nagħmlu ieħor minfloku imma dejjem rat x’inhi l-problema li għandhom pajjiż partikoarli fil-materja u dejjem rat kif se tagħmel xi ħaġa fil-pakkett jew kif se tagħmel xi dikjarazzjoni biex isserraħ moħħ dawk il-pajjiżi.  Jiena ta’ l-opinjoni li hekk għandha tkun l-approach għax aħna innegozjajna pakkett u allura jekk inti taqbad il-kobba u tibda tħollha mbagħad se tiġi f’sitwazzjoni fejn trid terġa’ tibda mill-bidu.  L-integrita’ tal-pakkett trid tiġi priservata u allura rridu naraw x’nistgħu nżiedu jew innaqqsu jew jekk hemmx bżonn ta’ bidla fil-forma. Kien hemm ħafna li qalu li m’hemmx għalfejn ikollna t-tielet kapitlu u li forsi jkollna l-ewwel kapitlu biss.  Aħna se jkollna l-okkażżjoni tal-50 anniversarju biex nagħmlu dikjarazzjoni dwar kif irridu li l-Ewropa timxi u dik se tkun dikjarazzjoni maqbula bejn il-membri kollha ta’ l-Unjoni Ewropea fil-50 anniversarju.  Jiena ngħid li rridu noqogħdu attenti ħafna mill-idea ta’ mini treaty u affarijiet bħal dawn għax naħseb li l-interessi tagħna u ta’ l-Ewropa jitolbu li nibnu fuq dak ix-xogħol kollu li sar u mhux li mmorru fi triq differenti minn kif konna għamilna meta kellna t-Trattat ta’ Maastricht fejn kien hemm problema mad-Denimakra u t-Trattat ta’ Nizza fejn kien hemm problema ma’ l-Irlanda.  Naturalment ma nistgħux naraw Franza mingħajr Ewropa u lanqas Ewropa mingħajr Franza u ma nistgħux naraw l-Olanda mingħajr Ewropa u lanqas Ewropa mingħajr l-Olanda imma dan ma jfissirx li ma nistgħux nagħmlu l-isforz biex inwasslu lil dawk iż-żewġ pajjiżi biex iħarsu lejn l-affarijiet b’mod differenti.  Ma nemminx li għax it-Trattat ta’ Nizza jieqaf mar-Rumanija u mal-Bulgarija u ma jaħsibx għal membri oħrajn allura bilfors irridu nagħlqu l-bibien u ma nagħmlux xi arranġament ieħor.  Nafu li hemm il-possibilita’ li meta tagħmel trattat ta’ adeżjoni ma’ pajjiż ġdid teknikament inti tista’ tiddiskuti l-aspett istituzzjonali f’dak it-trattat ta’ adeżjoni stess li jiġi ratifikat mill-pajjiżi membri kollha u allura hemm metodoloġija.  Fis-snin li ġejjin se jkun hemm diskussjoni dwar jekk l-Ewropa tridx tagħti l-messaġġ li hi għadha miftuħa.  Ma naħsibx li d-dħul, per eżempju, tal-Kroazja mhux possibbli bl-istrutturi li għandna għax il-Kroazja huwa pajjiż żgħir li tista’ takkommodah.  Jekk imbagħad trid iddaħħal erba’ jew ħames pajjiżi oħra allura dik storja oħra.  Jiena smajt diskors - fil-kuruturi mhux uffiċjalment - li l-Kroazja tista’ tkun two plus one jiġifieri li hija parti mill-istess enlargement tal-Bulgarija u r-Rumanija imma li waslet ftit tard.  Naturlament min ikun qed jagħmel lobbying għal xi ħaġa jsib metodi u formoli differenti dwar kif jista’ jasal.  Jien naħseb li nhar it-Tnejn irridu naraw ir-reazzjoni tad-diversi stati membri u fil-fatt anke bejn għada u pitgħada diġa’ se jkollna ndikazzjoni għax il-ministeri ta’ l-affarijiet barranin jagħtu briefings fuq kif bejn wieħed u ieħor se tkun il-pożizzjoni tagħhom fuq diversi items fuq l-aġenda tal-GAERC liema pożizzjoni tista’ tvarja meta mbagħad jitkellem il-ministru pero’ rari li tvarja ħafna minn kif ikun sar il-briefing.  
Ma naħsibx li hemm il-ħsieb li fil-laqgħa tal-ministri tal-pajjiżi tal-Mediterran ta’ l-Unjoni Ewropea se jkun hemm ftuħ biex, per eżempju, ikollna diskussjonijiet ma’ key players tal-Lvant Nofsani.  Naħseb li l-Onor. Leo Brincat staqsa dwar dan il-punt.  Naħseb li għadu kmieni għal dan għax għalkemm nafu lil xulxin kull ma’ kellna s’issa kienu żewġ laqgħat formali.   Barra minn hekk, għalkemm għandna rieda b’saħħitha ħafna li nassiguraw li l-affarijiet li għalina huma importanti jkunu fuq l-aġenda ta’ l-Unjoni Ewropea aħna ma rridux nagħtu l-impressjoni li din hija xi formazzjoni li qed taħdem biex tkun xi monolith fl-Unjoni Ewropea.  Naħseb li huwa ta’ vantaġġ enormi għalina bħala pajjiż żgħir li jkollna post fejn nistgħu nitolbu li ċerti affarijiet inpoġġuhom fuq l-aġenda ta’ l-Unjoni Ewropea.  Minflok nitolbu dan waħedna, f’dan il-forum informali aħna qed ikollna l-appoġġ ta’ pajjiżi oħra tal-Mediterran ta’ l-Unjoni Ewropea.  

Il-pożizzjoni tagħna hija li kemm jista’ jkun we engage lil kulħadd fil-proċessi kollha ta’ paċi u stabilita’ fil-Lvant Nofsani fil-parametri tal-politika li diġa’ għamlet l-Unjoni Ewropea, per eżempju, għar-rigward tal-Hamas.  L-impressjoni tiegħi hija li fl-Unjoni Ewropea hemm it-trend li mhux neskludu imma li we engage lis-Sirja f’dan il-proċess.  Il-Libanu jinsab għoli ħafna fuq l-aġenda ta’ l-Unjoni Ewropea u ġeneralment dan jiġi diskuss waqt il-lunch li hija diskussjoni fil-magħluq pero’ li ssir b’mod apert.   Fil-Libanu hemm problema enormi ta’ cluster bombs kif ukoll il-problema tal-gvern innifsu.  L-Unjoni Ewropea tħoss li għandha tagħti l-appoġġ tagħha lill-gvern u dan joħroġ ukoll mill-azzjonijiet li ħadet.  

Fil-fehma tiegħi ix-shift fil-policy jew fl-implimentazzjoni tal-policy ta’ l-iStati Uniti bdiet qabel l-elezzjonijiet li saru issa u jien naħseb li f’dawn l-aħħar xhur kien hemm shift in degree mill-iStati Uniti favur approach iktar multilaterali.  Hemm id-diffikultajiet fil-gwerra ta’ l-Iraq u hemm il-bżonn li jkun hemm suċċess on the ground fil-Palestina.  Naturalment issa rridu naraw xenarju kompletament differenti għar-rigard tal-House of Representatives u xenarju kważi differneti għar-rigward tas-Senat għax hemmhekk jidher li baqgħu ras imb’ ras.  Jien nemmen li l-Unjoni Ewropea u l-iStati Uniti jridu jaħdmu aktar flimkien, mhux li wieħed jagħmel dak li jgħid l-ieħor, imma li jaħdmu iktar flimkien.  Ladarba qegħdin fuq din it-tema, ta’ min jgħid li l-Unjoni Ewropea u l-iStati Uniti qegħdin gridlocked fuq il-kummerċ kemm rigward il-problema fil-World Trade Organisation u kemm rigward il-problema fid-Doha Round peress li l-approaches huma diversi.  Ma nafx jekk il-bidliet politiċi jistgħux ikunu żbokk anke għal dan għax wara kollox l-amministrazzjoni hija l-istess.  Fl-aħħar mill-aħħar se tkun iktar diffiċli għax il-President irid ikollu l-mandat mill-Kungress u allura rridu naraw x’se jkun dak il-mandat.  Pero’ hemm bżonn ħafna li d-diskussjonijiet jiċċaqalqu fil-WTO.  Dan l-aħħar kont qed nisma’ lil Pascal Lamay fejn kien qed jgħid bl-iktar mod ċar li n-negozjaturi wkoll qed iħossu l-bżonn li l-affarijiet jiċċaqalqu pero’ anke hu ma kienx ottimist ħafna.  
Jien nawgura li jkun hemm aktar rieda biex naslu għal suċċess partikolarment fil-kwestjoni ta’ bejn l-Iżrael u l-Palestina.   Aħna ħsibna li forsi se jaslu għal gvern ta’ unita’ nazzjonali pero’ jidher li dan m’huwiex il-każ għalkemm dawn l-affarijiet jinbidlu minn mument għall-ieħor.  Nemmen li l-mument li jkun hemm ċans li l-Unjoni Ewropea re-engages ma’ gvern ta’ unita’ nazzjonali tal-Palestina biex jindirizza dawk it-talbiet li l-Unjoni Ewropea għamlet għar-rigward tal-Gvern tal-Hamas, l-Unjoni Ewropea mill-ewwel trid tibda djalogu b’saħħtu biex tgħin f’dan il-proċess.  

ONOR. GEORGE VELLA:  Fil-kontest tal-konflitt bejn l-Iżrael u l-Palestina, l-Unjoni Ewropea, li għandha relazzjonijiet kummerċjali u politiċi ma’ l-Iżrael, x’se tipprova tagħmel biex tinfluwenza lill-Iżrael biex jibdel it-tattika tiegħu?  Miet Arafat, minfloku issa għandek lil Abbas u mbagħad bħala reazzjoni telgħu tal-Hamas fil-Gvern, pero’ l-Unjoni Ewropea x’miżuri qed titlob lill-Iżrael biex jieħu ħalli l-affarijiet li qed isiru ma jibqgħux isiru?  
ONOR. MICHAEL FRENDO:  Naħseb li l-Unjoni Ewropea qed tipprova tinfluwenza mhux biss lill-Iżrael u lill-Palestinjani pero’ qed tipprova taħdem id f’id ma’ l-iStati Uniti biex flimkien ikunu ta’ influwenza akbar fuq l-Iżrael u l-Palestina.  Kien hemm moment fejn l-Unjoni Ewropea was engaging aktar ma’ l-Iżrael pero’ fl-opinjoni tiegħi nistgħu naħdmu l-aħjar fi ħdan il-quartet.  Wieħed irid iżomm quddiem għajnejh li hemm 25 pajjiż li jridu jsibu consensus fuq din il-materja u li l-25 pajjiż għandhom nuances kompetament differenti fl-approach tagħhom lejn il-materja tal-Lvant Nofsani.  Huwa diġa’ suċċess li ħafna drabi joħorġu statements flimkien, liema statements ikunu xi ftit diluted biex kulħadd ikun on board, u jien naħseb li f’dan ir-rigward qed jagħtu l-messaġġ ta’ even handedness.  Nemmen li l-Iżrael jagħti kas ħafna aktar ta’ l-opinjoni ta’ l-iStati Uniti milli ta’ l-opinjoni ta’ l-Unjoni Ewropea u allura biex l-Unjoni Ewropea tinfluwenza dik is-sitwazzjoni trid taħdem ma’ l-iStati Uniti u mal-membri l-oħra tal-quartet, jiġifieri r-Russja u l-Ġnus Magħquda kif ukoll ma’ oħrajn, bħall-Eġittu, li għalkemm m’humiex fil-quartet qegħdin jaħdmu alongside il-quartet.  

Għar-rigward tat-Turkija aħna qegħdin neżaminaw ir-rapport fejn il-Kummissarju għall-Enlargement qal b’mod ċar li għalkemm l-Unjoni Ewropea kkritikat lit-Turkija għall-fatt li tista’ tagħmel iktar ma qalx li t-Turkija mhux qed tagħmel ir-riformi anzi żied jgħid li l-Unjoni Ewropea trid tibqa’ għaddejja bin-negozjati mat-Turkija.  Hemmhekk naħseb li se tfaqqa’ problema oħra minħabba li ċ-Ċiprijotti diġa’ qalu li ma jistgħux jaċċettaw sitwazzjoni fejn it-Turkija ma tonorax il-Protokoll ta’ Ankara anke għall-pajjiżi membri l-ġodda.  Aħna favur li jkun hemm negozjati mat-Turkija u aħna favur li t-Turkija tidħol fl-Unjoni Ewropea jekk hija tilħaq il-livelli kollha neċessarji pero’ aħna nappoġġjaw wkoll dak li qalet il-Kummissjoni meta fetħet in-negozjati fis-sens li għandu jkollna zero tolerance għar-rigward ta’ aspetti ta’ drittijiet tal-bniedem, ta’ demokrazija, ta’ rispett u tolleranza u dan mhux biss f’dak li għandu x’jaqsam ma’ tibdil fil-liġijiet biss imma wkoll f’kif ikunu qed jgħixu n-nies fil-ħajja ta’ kuljum.  Naħseb li l-viżita tal-Papa fit-Turkija se tkun okkażżjoni tajba biex wieħed jagħmel assessment ta’ kemm fit-Turkija fil-fatt hemm rispett għall-pluraliżmu.  Ta’ min jgħid li t-Turkija hija waħda mill-pajjiżi li nidiet l-inizjattiva ta’ l-alleanza bejn iċ-ċiviltajiet li allura tinkludi wkoll l-alleanza bejn ir-reliġjonijiet.  Nawguraw li t-Turkija timxi f’din id-direzzjoni u nawguraw li jkun hemm żbokk anke fil-kwestjoni ta’ Ċipru għax m’huwiex possibbli li t-Turkija tkun membru sħiħ ta’ l-Unjoni Ewropea mingħajr ma jkun hemm riżoluzzjoni tal-problema tal-gżira ta’ Ċipru.  

THE CHAIRMAN:  Grazzi ħafna Ministru.  L-Onor George Vella.

ONOR. GEORGE VELLA:  Irridu nifhmu li l-fatt li għad hemm l-influwenza tal-forzi armati fuq il-Gvern Tork ma jaqbilx mal-konċetti ta’ demokrazija ta’ l-Unjoni Ewropea.  Id-daħka hi li jekk tħadem biex tneħħi l-influwenza ta’ l-armata minn fuq il-gvern se tiftaħ it-triq għall-fundamentaliżmu ġewwa t-Turkija. Imbagħad għandek il-fatt li l-mara tal-Prim Ministru tilbes il-maktur meta ġewwa Franza huma kontra li mara tilbes il-maktur!  Ta’ min jitkellem fuq dawn l-affarijiet għax hemm problemi enormi.  

ONOR. MICHAEL FRENDO:  Ma ninnegax li hemm problemi enormi.  Jien nara problemi kbar u kontradizzjoni, kif għedt int, fis-sens li filwaqt li l-Unjoni Ewropea qed tagħmel pressure biex ikun hemm bidliet fil-metodu ta’ governar biex l-armata ma jibqax ikollha dak ir-rwol li kellu f’moħħu Ataturk, jiġifieri li tissalvagwardja s-sekularizzazzjoni tat-Turkija, the other side of the coin hija li tkun qed tiftaħ it-triq għall-fundamentaliżmu Iżlamiku.  M’hemmx dubju li hemm problemi wkoll fil-public opinion Ewropea fuq din il-materja.  Pero’ f’dan l-istadju naħseb li wieħed irid jara kif se jiżviluppaw in-negozjati għax mill-banda l-oħra jkun ta’ vantaġġ enormi kieku pajjiż bħat-Turkija jagħmel avvanz biżżejjed li l-Ewropa tabbraċċjah bħala parti minnha u li tagħti l-messaġġ li pajjiż sekulari, anke jekk għandu popolazzjoni musulmana kbira, jista’ jgħix fil-paċi u jikkonforma ma’ l-ideali Ewropej.  Hawnhekk għandna sfida enormi li tista’ tirnexxi u tista’ ma tirnexix.  

THE CHAIRMAN:  Grazz ħafna Ministru.  
Fit-8.38 p.m. il-Kumitat aġġorna għal
data oħra
.

